
Catanzaro, 3 novembre - Capitau a tutti... (si... senza ca ridi... puru a tia cchi stai lejendu)... ppemma
si n'to lettu ccu mugghieritta o ccu a zita tua... magari beddhu abbrazzatu shrittu shrittu (chissa a viu
cchiu difficila)... e n’cucunatu comu dui cucchjari!!!

Quandu… all'inthrasatta senti i n'testini toi cchi s'arrumbugnanu... s'incumincianu a moticara e a fara
rumura… comu u gorgogliu do scaricu do lavandinu quandu l'acqua on'vo ma si n'da va... e ti vena a
menta ca oia mangiasti fagiola culurata...

E fù n'te chiddh'attimu cchi cerchi ma tratteni a classica scorreggia... u piritu tantu ma ni capiscimu...
si... chiddh'eventu cchi esta a causa e forta mbrigatini coniugali... chiddhu fattu cchi ppe ttia esta na
gratificaziona si u senta tuttu u condominiu e ppe mugghieritta esta nu scornu puru si u senta sulu
iddha…

N'to dubbiu cchi non sai si st'eventu da natura av’era ma si senta de l'oricchi... do nasu o e tutti de
dui... chianu chianu n'cuminci ma t'alluntani e iddha... e l'athra banda... finu allu puntu cchi i natichi toi
sporgianu fora do lettu...

Annavota iddha s'addhuna ca non si cchiu n'cucunatu e d'arretu... si revigghia... e vida ca stai quasi
cadendu do lettu… e tu non sai comu hai e fara... menthra ti vida cchi cambi culura e faccia... e quasi
preoccupata da situaziona… ti domanda “Totarè… tuttu a postu”



E tu cci rispundi... “noooooo... e ca on mi sentu tantu bonu… aiu a panza suttasubba!!!"

Ppe nomma ti si apranu i natichi..... cchi i stai tenendu, shritti shritti… cchi non trasera mancu nu
fogghjiu e carta... ti spagni puru ma t’azi do lettu ppemma fuji allu bagnu... ca ti partera nu missila,
cchi na bumba atomica fussera na bumbiceddha e capudannu a cunfruntu!!!

E comu s'ava e fara allora!!! Aspetti quetu quetu... na nottata... finu a cchi iddha on si aza ma va allu
bagnu... e appena esta a distanza de sicurezza... apriti cielu... cchi para ca avissi l’inchiutu nu
canottu.... ccu tutta l'aria cchi cacciasti!!!

E mentrha ti stai scialandu e recriandu e chiddhu cchi liberasti… puru pecchì t’accorgisti ca non era
sulu rumura… annavota e luntanu senti na vucia presciarola... “Totare' ca staiu tornandu!!!”…

E cà… u panicu… pigghjiu u sopravventu alla scialata da liberaziona… i suduri friddi scurranu subba
a frunta cchiu e quandu stringi a pezza e n’terra e tu cci rispundi... “amoreeee o n'tappricara...
pigghjiatila comoda... tantu non fuju!!!”…

Cchi tu dintra e tia pensi... “sta cazzareddha propriu mo avia e tornara!!!”… e menthra iddha chianu
chianu arriva… sperandu ca n’sonnicchiata vatta a’ncuna porta… cerchi ma sventulii i lenzola,
ppemma fai disperdira chiddha nuvola e gas tossici... cchi ammazzaru tutti l'acari e i parassiti cchi cci
sunnu nto lettu…

Quandu arriva... e aza i lenzola ma si zzicca no lettu... ormai si futtutu... ormai a figura e puricineddha
a facisti... e si prima eri russu n’ta faccia... ca trattenivi u piritu... mo si russu... da virgogna

